
* * * 
 
Прыляцеў лісток з туману 
і душу маю параніў. 
Нагадаў расклад астральны, 
дзе так доўга памірала 
і здавалася дарэчнай 
нам апошняя сустрэча. 
Вечар плавіўся няярка 
жоўтым сонечным агаркам, 
дрэваў чорных машыкулі 
на вышыні усцягнулі 
шэрань непралітных слёз… 
Адзінокі сум узрос, 
і ў паветры доўга плаваў, 
быццам мокры, снежны саван. 
Сёння зноў на развітанне 
восень успамінам раніць. 

* * * 
 
Я дакладна цяпер і не ўспомню 
ветах быў над сусветам ці поўня, 
з таго часу мінулі стагоддзі. 
 
Месяц зняў сарамліва сарочку, 
пульсавала мелодыя ночы, 
ды з пачуццямі кроў была ў згодзе. 
 
Позірк свой у мінулае кіну — 
і вужакай на шыю ўспаміны 
свае гнуткія кольцы заводзяць. 
 
А як сэрца пакутуе нечым — 
то яно спатыкнулася з вечным 
і з сабой назаўсёды не ў згодзе. 
 
1989 

* * * 
 
Як музыка лёсу майго, 
як ты ў ціхамірным літанні, 
пакутуе восень штогод — 
ёй трызніцца наша каханне. 
 
А клёнаў стамлёныя плечы 
захутаны ў сонечны плашч, 
і неяк зусім недарэчы 
вятрыскі шалёнага плач. 
 
З галін эмігранцкія візы 
за птушкамі ў вырай ляцяць, 
і хочацца, нібы па кнізе, 
жыццё зноў і зноў прачытаць. 
 
Лістапад 1989 

* * * 
 
Гады ўжо склаліся ў рады 
і памяццю бярвеняцца, 
пяшчоты дробныя сляды 
рассмоктвае мяцеліца. 
 
Ды перавернецца жыццё, 
зноў крыўдаю накоціцца — 
і праз убіты снег асцём 
мінуласць раптам колецца. 

НАКЦЮРН 
 
Я помню сон: заход чырвоны, 
знікалі чайкі у імгле, 
і мы з табою, заручоныя, 
крышылі птушкам белы хлеб. 
 
Жылі мы ў замку бесклапотна: 
танцорка — ты, я — трубадур, 
але астролагі самотныя 
нам напрарочылі бяду. 
 
І мы ўцяклі на яхце белай 
ад служак злога караля 
туды, дзе вабіла, мігцела 
наканаваная зямля. 

* * * 
 
Было так ціха, ані ветру, 
а мы стаіліся на сене, 
і з ліпеньскіх засмяглых нетраў 
сцякалі кроплямі імгненні. 
 
Мы сонна на жарству глядзелі, 
а спёка ўсё не памірала. 
Здавалася — знікае цела 
у промнях летняга харала. 

ЧАКАННЕ 
Варыяцыі 
 
І. 
Сяджу ў альтанцы дацямна, 
чакаю пэўную часіну, 
калі аціхне мітусня 
і ў цемрадзі турботы згінуць. 
 
Азёры зорнага святла 
ўліваюцца у ноч азонам, 
і адкрывае спакваля 
каханне прывідную зону. 
 
ІІ. 
Сяджу пад дрэвам цішыні, 
перапыняю сцюжу зрокам. 
Чакаю — хутка зазвініць 
няўпэўненае рэха крокаў. 
 
Каханне прыйдзе. I пачне 
лячыць да самага світання. 
Пасля, як многіх да мяне, 
неспадзявана падмане 
 
пакутлівым расчараваннем. 

* * * 
 
Замглёныя ўночы аблокі 
прасвечаны срэбрам наскрозь, 
і месяц, такі адзінокі, 
гуляе, збялелы ад слёз. 
 
Ша, вецер скугліць!.. І зацішна 
гадзіны ў нябыт пацяклі… 
З табою ніколі я лішні 
не буду на гэтай зямлі. 

* * * 
 
Гаркавы дым гарэлых лісцяў 
ператвараецца ў туман. 
У голым парку дрэвам сніцца 
цяпла ліслівага падман. 
 
Да рання трапіў у аблогу 
начніц трывожлівых, і марна 
турбую крокамі падлогу 
ды апякаю ноч цыгаркай. 

ПАЎДНЁВАЯ ФЛЕЙТА 
 
Меланхалічна, 

як геліятропы, 
жывіцца памяць 

узгадкамі лета. 
Там звар’яцелі 

ў каханні кароткім 
мы пад паўднёвую 

сумную флейту. 
Двое шчаслівых 

букетам магнолій 
на развітанне 

засыпалі поўню, 
каб зіхаценне яе 

ўжо ніколі 
не спакушала 

самотную поўнач. 

ВЕРАСНЁЎСКАЯ ЭЛЕГІЯ 
 
Між дрэвамі паўзмрок гайдае 
празрыстага туману сум. 
I восень мяккая, рудая, 
пляце лісцвяную касу. 
 
Глядзіць у вочы і чаруе, 
навокал робіцца цішэй — 
я праз мінуласць шпацырую 
пад успамінаў золкі шэпт. 

ЗДРАДА 
 
Трымала душа, а не цела, 
усмоктвалі вены іржу 
са слоў, як з цвікоў. Ты паспела 
адзначыць цвікамі мяжу 
навек паміж мной і сабой. 
I стаў непатрэбен двубой, 
бо трэці чакае і рады 
падняць над пачуццямі крык, 
каб я азірнуўся на крыж 
знянацку адкрытае праўды. 
 
Снежань 1988 

* * * 
 
I трэба — і нельга сябе перайначыць, 
пакінуць яе, назаўсёды пайсці. 
Каб сродак якісьці ад здрады знайсці, — 
і трэба — і нельга сябе перайначыць 
 
Каб вернасць зусім не памерла ў жыцці, 
каб вочы зіхцелі ізноў па-дзіцячы, — 
і трэба — і нельга сябе перайначыць, 
пакінуць яе, назаўсёды пайсці. 

* * * 
 
Узнёсла гучаць развітальныя гімны, 
калі адзіноты зачынены лёх. 
Іржавае золата — гонар наіўны — 
ляжыць каля Вашых бязлітасных ног. 
 
Па мёртваму гонару смела ідзіце, 
душу растаптаную снег занясе… 
Патухне яшчэ адна зорка ў зеніце, 
і вочы забудуць яе пакрысе. 

* * * 
 
Хоць сэрцам цяпер адпачнеш ты 
ад сумных, штодзённых турбот. 
Пануе, шчымлівае нешта 
ў пакоі не першы ўжо год. 
 
Яшчэ адзін вечар згасае, 
аконніцай вецер грукоча 
і нашу лагоду шпурляе 
у бездань маўклівае ночы. 
 
Як зоркамі неба, заплачу, — 
каханне, даруй гэты стан! 
Апошняй слязою гарачай 
гаю найстрашнейшую з ран. 

* * * 
 
Я не адзін. З фотакарткі галосяць 
знічкі нязгасныя, тлее адчай. 
Як жа пакутуе цёмная просінь, 
што адбіваецца ў гэтых вачах. 
 
Шэрую, золкую неба анучу 
вецер маланкай агністаю сшыў. 
Кроплямі словы расстання балючыя 
б’юцца ў самотную шыбу душы. 
 
Вечных сумневаў стлелае лісце 
памяць праз ноч да зімы валачэ. 
І ў адзіноце знойдзецца выйсце, 
толькі ж ад памяці хіба ўцячэш? 

* * * 
 
Подых празрысты ляціць навылёт 
стромкай прысадай і ў голлі галосе. 
Музыкай сумных і сцішаных нот 
грае на душах абложная восень. 
 
Роспачна птушкі ў вырай ляцяць, 
нібы ад доўгай апалы паэты. 
Слодыч атрутную лёгка пазнаць, 
прысмак гаркавы ў ёй — бабіна лета. 
 
1989 

* * * 
 
Шануй мой боль, сяброўка ночы, 
марнуй пакутліва свой час, 
пакуль мы да зліцця ахвочы 
і еднасці прамень не згас. 
 
Яшчэ прымае цела з енкам 
настой будзённага асця. 
Стамлёнага прад лёсам кленчыць — 
сагрэй даверам да жыцця. 

* * * 
 
Калі зняможана душа 
прыходзіць з познага спаткання, 
іду ў свой сад. Імглы абшар 
крыху суцешвае пад ранне. 
 
Ляжыць празрыстая раса — 
уночы травы плачуць слёзна, 
а ў небе месяца каса 
блішчыць пагрозліва-сур'ёзна. 
 
Ляскоча прывід па труне, 
баліць знявечанае сэрца 
і ціха-ціха шэпча мне: 
«Нішто не ўладнае над смерцю…» 
 
Падасца рэўнасць недарэчнай, 
і буду зноў шукаць сустрэчы. 
 
1987 

ДЗЯЎЧЫНЕ 3 ПОЎНАЧЫ 
 
Аблічча табе падарыла абранасць, 
а вочы пазычыла шчодрая ноч… 
Я ўсё разумею… ды бесперастанна 
пачуцці ўзаемнай жывуць даўніной. 
 
Дзе нашых каханняў забытых скрыжалі? 
Зламаўся надзеі сівы паланкін, 
і лёгка старонкі сустрэч прагарталі 
пяшчотныя пальцы паўночнай рукі. 
 
Усё, што сказаў я, было недарэчы — 
будзённыя словы, дзіцячы настрой. 
Хавала жаданне танклявыя плечы 
пад лёгкі, някідка аздоблены, строй. 
 
Так цяжка душы, ў успаміны закутай. 
Праз веі закрытыя памяць крані — 
і знойдзеш там роспач, глухую пакуту, 
якімі нас гонар з табой ап’яніў. 
 
Самотныя лёсы з двух розных вакзалаў 
пускаюць надзеі пустой цягнікі… 
Дзе нашых каханняў забытых скрыжалі? 
З кім зараз пяшчота паўночнай рукі? 

* * * 
 
Можа, дождж выпадковай сустрэчы 
змые з сэрца цяжкі неспакой… 
Так хачу я ў надвор'і галечным 
зноў адчуць, як дрыжаць твае плечы 
пад маёй беспрытульнай рукой. 

* * * 
 
Рэха летняй казкі 
пад настрой лагодны, 
запаліла ў вазе 
пахкую паходню. 
 
Не прыжыцца кветцы 
у вадзе з-пад крана, 
і пялёсткі-дзеткі 
абляцяць ды звянуць. 

* * * 
 
Адно ёсць мажлівае выйсце 
надвор’ю пачуццяў маіх — 
у строгай малітве пазбыцца 
адвечных спакусаў людскіх. 
 
Бывае, спрабую старанна 
хоць крыху трывалым пабыць, 
як зноў наплываюць падманы 
і рвецца апошняя ніць. 
 
Чакаю, вось-вось — і застыне, 
нібыта зімовая бель, 
на хвалях жыццёвае плыні 
мой лёгкі, сляпы карабель. 
 
1989 

* * * 
 
Прасторна, сумна стала ў свеце, 
апошні ліст спадае ў лог. 
На клумбах, дзе буяла квецень, 
пануе жоўты эпілог. 
 
Свінец на небе стыне млосна, 
крышталь калюжын дзе-нідзе… 
У паліто дзіравым восень 
да снегу першага брыдзе. 

КАЛЯДЫ 
 
Рабіна пад снегам яшчэ чырванее 
апошняй сваёю пяшчотай жаночай, 
а ўжо на Каляды марозы мацнеюць, 
і зоры заглядваюць вокнам у вочы. 
 
Спяваюць платы. Каб крыху абагрэцца, 
завея праз комін вядзе перамовы 
з утульнасцю хатняй. Застылі, здаецца, 
чырвоныя слёзы на твары зімовым. 

* * * 
 
О, як цяжка рыпучыя дзверы 
расчыніць у таемны пакой, 
дзе нарос ліпкі пыл недаверу, 
не крануты спагаднай рукой. 
 
Колькі раз памірала пяшчота 
у халоднай, як зала, душы, 
калі мы спрабавалі употай 
свечку шэптаў начных патушыць. 

ЛЮТЫ 
 
Ноч злым адчаем замігцела, 
твой здымак падае на снег 
і пачынае вераснець 
на белым фоне цёплым целам. 
 
Застылі ў глянцавым тумане 
шкляныя рагі малака, 
і песціць снежная рука 
маё асенняе каханне. 

* * * 
 
Спыніліся фараў разбегі 
на цёмным, заспаным акне. 
Ды вэлюм, сатканы са снегу, 
сатлеў у чырвоным віне. 
 
Прамень вадкім золатам цёпла 
крыжы на царкве запаліў. 
I горад, як сонечны поплаў, 
зялёным віном затапіў. 

* * * 
 
Ты здольная даць майму сэрцу святло 
і цемру рассеяць маёй адзіноты. 
Крануўшы душы патаемныя ноты, 
ты здольная даць майму сэрцу святло. 
 
Ты вабіш мяне чысцінёю і цнотай, 
як сонца, што ранняй парою ўзышло — 
ты, здольная даць майму сэрцу святло 
і цемру рассеяць маёй адзіноты. 

* * * 
 
Нам не здаецца сёння смешным 
па ўсім, што згінула, гавець — 
душа, асветленая першым 
каханнем, толькі і жыве. 
 
Знікае ў пачуцці юнацтва, 
як птушка, збітая стралой. 
Свае пятнаццаць і семнаццаць 
паклалі мы на аналой 
 
вянчання з часам. Неадрыўна 
радкі завуць у небыццё 
са здымка, дзе застыла крыўда 
на ўсё асталае жыццё. 
 



 33 

 
ФОТАЗДЫМКІ 
 
Блеклыя, быццам надвор’е узімку, 
ў тоўстых альбомах ці недзе ў стале, 
часта нагадваюць нам фотаздымкі 
воблік, якога цяпер не стае. 
 
Час перацерпіш, як ёсць пад рукой 
частка мінулага… О фотаздымак! 
Болем агорне, пяшчотай абдыме 
і забярэ да світання спакой. 

* * * 
 
Нібы куртызанка, ахвоча, 
з прывабнай таемнасцю ног, 
заплюшчыла сумныя вочы 
ад прыцемку шэрага ноч. 
 
Стамлёна куру цыгарэту, 
узгадваю клопаты дня 
і ў мроіве сонных сусветаў 
сціхае вакол мітусня. 

* * * 
 
Недасяжна і далёка 
месяц свеціць у акне. 
Цень гуляе адзінока 
катом жоўтым па сцяне. 
 
Незаўважныя, як старасць, 
нікнуць зоры ў сіні свет, 
засынаюць нават мары 
у гарачай галаве. 
 
Акрываецца ўсё дымам, 
свет у прывіднасць пайшоў — 
толькі ў думках пра Радзіму 
забываюся душой. 
 



 36 

 
ПАЭТУ НА ПЕРШУЮ НОЧ 
 
Апошняя слязінка Тубі 
каштуе логікі жалезнай. 
Ах, як мы поспеху не любім, 
калі хто іншы ўперад лезе. 
 
Здымі куміравы партрэты, 
цяпер табе пашанцавала — 
такая файная кабета 
сама сябе прапанавала. 
 
Не разважай — бяры, валодай 
праз цела розумам жаночым. 
Iдзі пяі свайму народу, 
што не расплюшчваў доўга вочы. 
 
Пасля наплюй на забабоны — 
і паляці крылатым птахам 
у ноч, дзе, скінуўшы карону, 
апошні шанц ідзе на плаху. 

* * * 
 
Шукаю зноў і зноў прычыну, 
чаму душа мая кіпіць, 
чаму паэзію-жанчыну 
дасюль працягваю любіць. 
 
Яна мне гэтулькі дарыла 
няспання ўзнёслага начэй — 
спачатку лётаеш на крылах, 
а потым цені ля вачэй. 
 
Пярсцёнкі рыфмаў заручаюць, 
і немажліва час злавіць. 
Даходзяць думкі да адчаю, 
да слёз, да болі, да крыві. 

* * * 
 
Там, дзе крывілася Няміга, 
стаіць, як прывід, шэры гмах. 
Пагаслі, проста на вачах, 
як сколкі дробныя ‘ля крыгі, 
агоньчыкі ў старых дамах. 
Пабілі на кварталы памяць, 
яе 6ракуе кожны раз. 
Таму не дзіўна, што падчас 
нявера моцнымі рукамі 
сціскае, паслухмяных, нас. 
Таўчэцца матыльковым роем 
тлум афіцыйных пастаноў. 
Яшчэ жыве 
«ломать — не строить!» 
Яно, кульгавае, старое, 
брыдзе па горадзе ізноў. 
 
Травень 1990 

КВАДРЫ ГОРАДА 
Тэтрапціх 
 
1. Горад 
 
На небе краты хмарачосаў, 
памерамі ўсяляюць страх, 
а па асфальтавых латках 
паўзуць машыны — злыя восы. 
 
Галіны чорныя паснулі 
пад пылам вечнай мітусні, 
калі ў неонавай кашулі 
стамлёны горад неба сніў. 
 
2. Ночны праспект 
 
Ноч паказала шэры нораў, 
а горад сцішыцца гатоў, 
міргаюць жоўтым святлафоры, 
стамлёна сунуцца аўто. 
 
Замерзла постаць на прыпынку 
і скача на адной назе. 
Таксіст, спыніся на хвілінку, 
ты ж пустату адну вязеш… 

3. На досвітку 
 
У белай асалодзе рання, 
калі замглёны горад спіць, 
мароз, задоўга да світання, 
з ліхтарняў пачынае кпіць. 
 
Ім, згаслым а другой гадзіне, 
за дзень прыемна адпачыць, 
каб потым, як сваю правіну, 
святлом намерзлы лёд стапіць. 
 
4. Раніца 
 
Марудна цягнецца тралейбус, 
і колы сонныя рыпяць. 
Відно, аматар ён паспаць, 
а тут — разгадвай вуліц рэбус. 
 
Заспаны люд нудота кволіць 
пасля працоўнай паняволі. 
Здаецца, пазяхні — і болей 
не зварухнецца свет ніколі. 

* * * 
 
Бездань падпірае неба 
чорным жахам глыбіні, 
калі смерць табе патрэбна — 
ты у бездань зазірні. 
Адштурхне душа нязгодна 
страшнай цемры прахалоду 
і захоча ў вышыню… 
Дык вазьмі й жыццё ўшануй, 
выпі неба асалоду. 

МАСКУЛЬТУРА 
 
Падсалоджанай хваляй сітро 

б’е акварыум крам. 
Прадаецца з латкоў ‘ля метро 
для душы залатое таўро 
і малітва жаночым нагам. 
 
Смаку гэтых адвечных асноў 

не псуе чысціня — 
так лягчэй апускацца на дно, 
дзе зрываюцца вочы ізноў 
эратычныя сны даганяць. 

БАГІНЯ 
 

Святлане Багінскай,  
алімпійскай чэмпіёнцы 

 
Бурштынам спаўзла на павекі 
апошняя стома фіналу… 
I болей няма чалавека — 
пануе адна дасканаласць. 
Накладвае музыка вета 
на ўзнёсласць 
ніжэй, як да зор, 
дзе ніткай  
праз бездань Сусвету 
апора — 
танчэй за лязо. 
I нават 
калі беззаганна  
застыла ля самай мяжы, 
прыгожа і неразгадана 
працягвае пластыка жыць. 
 
Не кожная можа дзяўчына 
узлёт перамогі спазнаць, 
бо толькі адныя багіні 
на верхняй прыступцы стаяць. 

Юпітэры хутка астынуць, 
і радасць пральецца слязмі. 
Багіня… 
Багіня… 
Багіня… 
Разносіцца зык па зямлі. 

НОЧНЫ ВАКЗАЛ 
 
Цеплыня узаемных падманаў 
адзінокі прыцягвае лёс. 
З непрыстойным адчаем шаманіць 
чарната хітра сплеценых кос. 
 
За чырвонец ядвабная сукня 
агаляе спакусна сцягно, 
і шугае пабітаю сукай 
адзінота ў чужое акно. 

* * * 
 
На твары дзявочым, 
прыгожым ад слёз, 
адбіўся знак ночы — 
пячатка нябёс. 
 
Напэўна, каханне 
зрабіла знарок 
на самым світанні 
апошні свой крок. 
 
Стаміліся зоры, 
аціхла гульня, 
і роспачна горад 
ахвяру прыняў. 
 
Травень 1988 

НЕЗАМУЖНЯЙ ЖАНЧЫНЕ 
 
Як толькі ў тваім беззамужжы 
каханне абудзіцца ўпотай, 
аддаць сваё цела ты мусіш 
далоням чужой адзіноты. 
 
Не ў згодзе з сямейнаю клеткай, 
ды раптам самота наваліць — 
і доўга глядзіш, як суседка 
дзіцяці завязвае шалік. 

ФОТАМАДЭЛЬ 
 
Тваю спакусную адкрытасць 
у ракурс майстра заманіў, 
і прагна зыркаюць сафіты 
на цуд святла і чысціні. 
 
Салодкая ў вачох пакута, 
на скуры водбліск залаты — 
з пяшчотай, часу непадсуднай, 
першанароджаную сутнасць 
 
цалуе фотааб'ектыў. 

* * * 
 
Мянчук у пятым пакаленні 
не здольны ўпасці на калені 
перад вясковай цяжкай працай, 
калі дзень доўгі на раллі 
плуг націрае мазалі 
і нельга стомай апраўдацца. 
 
Я адцураўся, хоць і ўпотай, 
сялянскага цяжкога поту 
і ад знявагі не аслеп. 
Але бывае, што далонь 
пячэ няёмкасці агонь, 
калі купляю ў краме хлеб. 
 
1989 

* * * 
 
Шматпавярховыя будынкі, 
бурштынавая сенажаць. 
З прапыленых хапошчаў Мінска 
ў сяло ляцім адпачываць. 
 
Там лашчыць слых жывое слоўца 
і можна больш сучасным быць. 
Не гарадскія, не вяскоўцы — 
радзіна, дальняя нібы. 

АЗЯРОД 
 
Я ў новым часе жыў, не ведаў, 
як скарыстоўваў іх мой род, 
хоць часцяком і чуў ад дзеда: 
— Снапом патрэбен азярод. 
 
Як часта, дзецьмі, мы гулялі 
ва ўзмежнікаў і ваяроў, 
і цені продкаў акрылялі  
заместа вежы азярод. 
 
Даўно праз вёску я не ездзіў 
і чуў ад колішных сяброў, 
нібыта хочуць зараз знесці, 
больш непатрэбны азярод. 
 
Злы час мінуласць перамеле, 
але няхай жывуць сто год 
спрадвечныя мае арэлі — 
вясковы, дзедаў азярод. 

* * * 
 
Мне дзверы адчыніў стары 
той дом, што з лесвіцай кірпатай 
дзяцінствам пахне. На гары 
шнур пад бялізнаю стракатай 
у занядбанні закарэў. 
Я пастаяў у задуменні, 
і раптам цішу распраменіў 
хлапушкі растаптанай стрэл. 

* * * 
 
Я прыехаў дахаты ў маленькую вёску 
Лясішча, 
я вярнуўся нарэшце з далёкіх вандровак 
дадому. 
На падворку вятры ашалелыя свішчуць, 
і ці ёсць хто жывы тут — даўно невядома. 
 
Зноў прайду па калісьці утульным пакоі, 
плечуком да сцяны ля акна прытулюся. 
Акрыяю ў спрадвечным бацькоўскім спакоі 
і са свежай душой над сталом нахілюся. 
 
Напішу самы лепшы свой верш пра краіну 
і тады ўжо не страшна мне будзе загінуць. 

* * * 
 

Уладзіміру Караткевічу 

 
Бы памяць, ладдзя адплывае у роспач, 
сівее ў легендах загадка жыцця. 
Як часта не цэнім мы тое, што побач, 
і спадчыну потым хапаем няўцям. 
 
Ты вольны душой быў, як вецер над 
пожняй, 
а думкай суцешвацца так і не звык. 
Дагэтуль душу нам  ратуе апошні 
болю твайго неаціхлага крык. 

БЕЛАРУСУ 
 
Свой гонар мелі продкі-воі 
і верылі сваім багом. 
Ці заўтра здолеем з табою 
мы ў вочы паглядзець дзядом? 
 
Адвечны храм свой развалілі 
і карыстаемся чужым, 
няпамяці мацнее сіла 
і падышла ўжо да мяжы. 
 
Таму давай, пакуль не позна, 
пакуль муры яшчэ стаяць, 
не выракацца родных гнёздаў 
і храм разбураны ўзнаўляць. 
 
1987 

* * * 
 
На захад, дзе чорныя сілы, 
Пагоня імкліва ляціць, 
і вершнік уважна глядзіць 
на захад, дзе чорныя сілы. 
 
Каб ворагаў класці ў магілы, 
ці ўласным жыццём заплаціць 
на захад, дзе чорныя сілы, 
Пагоня імкліва ляціць. 

* * * 
 
Заплятаючы вянкі, 
беларускія жанкі 
пальцы пакалолі. 
 
Кроплі падалі няўзнак, 
і чырвоны яркі мак 
заквітнеў у полі. 
 
Снег увесь абшар спавіў, 
толькі кветкі, што з крыві, 
пунсавеюць смела — 
 
злому лёсу насупор, 
крывічанкі ткуць узор 
бел-чырвона-белы. 

ПАЭТУ 
 
Лаві на паперу імгненні 
і праўду жыцця агалі. 
Начамі пакутуй, калі 
табе дазваляе сумленне. 
 
Пішы, калі ў творчым агні 
душэўную смагу спатоліш. 
Пішы аб чым хочаш, ды толькі 
самому сабе не мані. 

ГІСТОРЫЯ 
 
Гісторыю, царства навукі, 
ў якой мы маленькія дзеці, 
хапалі нячыстыя рукі 
і перараблялі на смецце. 
Нялёгка ісці проці сілы — 
і голавы падалі долу. 
Народу падрэзалі крылы, 
і ён цяпер, ледзь не з магілы, 
спрабуе нанова свой голас. 
 
* 
Яшчэ й цяпер пануе ў царстве 
хто ў ветразь вецер зручны ловіць. 
Ідзі ў нябыт, Абэцэдарскі, 
кажы уголас, Ермаловіч! 
 
1987 

* * * 
 
Душа пакутуе ад смагі 
і зрок зацягвае імгла, 
калі вымаю са стала 
кавалак срэбра — «За адвагу», 
здабыты там, дзе бог — Алах. 
 
Ніхто не верне маці сына, 
што трапіў пад вайны крыло. 
Лёг саван белы над краінай, 
і падаў снег на дамавіну, 
і твар свяціўся цераз шкло. 
 
Боль несуцешны і сягоння, 
хоць і мінуў не першы год, 
яшчэ пячэ медаль далонь мне 
Радзімы ранай незагойнай 
і смерцю сваяка майго. 

* * * 
 
Марс выпівае пацір — 
сунецца войска на бітву. 
Песня на крылах ляціць, 
зброя крывёй зіхаціць, 
вусны не помняць малітву. 
Бойка стамілася жыць, 
стогн у паветры кульгае. 
Нехта бязмоўна ляжыць, 
хтосьці слязу пралівае. 
I вырастаюць крыжы, 
каб засталося старое — 
ВЕЧНАЯ СЛАВА ГЕРОЯМ! 

У МУЗЕІ 
 
Блукаючы па зале змрочнай, 
дзе муляжы стаяць у рад, 
хто з нас не бачыў, хоць аднойчы, 
сябе ў даспехах ваяра. 
 
Здабытую ў пакутах славу 
адсунулі стагоддзі прэч. 
Цяпер забыты ды іржавы 
за шклом адпачывае меч. 
 
Зірнеш на выраб досыць танны, 
успомніш родных і сяброў — 
і схамянешся, прачытаўшы 
кароткае «ПІ КРОЎ». 

АНДРЭЮ ПЯТКЕВІЧУ 
 
Пад колерам чырвонай цвілі 
народ пакутуе ад думак: 
чым працаваць, калі інструмант 
на дзяржанучу прымасцілі? 
I як пражыць без хлеба ўвосень, 
калі на герб пайшло калоссе? 
 
1991 

* * * 
 
Зноў жэрабя не падфарціла 
прабіць сваіх скляпенняў столь. 
Нябожчык вылезе з магілы, 
як да яго падключаць сілу 
магутнасцю сто тысяч вольт. 
 
А як развесяліць маркотных 
любоўю спешчаных звяроў, 
чые скляпенні — адзінота 
паміж адданых і сексотаў 
і шчырых да маны сяброў? 

* * * 
 
Бываюць на свеце шчаслівыя людзі — 
на свята ўсё роўна каму ім званіць. 
Віншуюць зусім незнаёмых, і будуць 
пры гэтым душою амаль не крывіць. 
 
Згубілі мы ў клопатах шчырае нешта, 
і сэрца часцей пачынае балець. 
А трэба ўсяго — прыпыніцца у спешцы 
і пільнай увагай кагосьці сагрэць. 

* * * 
 
Жыццём пабіты — пасміхнецца, 
а беспрытульны — знойдзе хату, 
і да вытокаў прыйдуць сэрцы 
сляпых, бязверцаў і зацятых. 
 
На брук з апошняга паверха 
зляціць халодны труп Вандэі. 
Усе нязгодныя павераць 
у чысціню чужой ідэі. 
 
I будуць змушаны прапасці 
больш непатрэбныя кайданы. 
Адрынутыя мецьмуць шчасце 
у вернасці сваіх каханых. 
 
Галодны досыць знойдзе хлеба, 
слабы адолее спакусу, 
калі Ён зноў пакіне неба… 
Тут, на зямлі, нам так патрэбны, 
 
чаму ж ты не ідзеш, Ісусе? 

АПОШНІ КРЫЖ 
 
Вецер ад вогнішча знічкі разносіць — 
люд крыважэрнасць сваю наталіў. 
А што ад веры яшчэ засталося, 
паляць апошнія дзеці зямлі. 
Нішчылі святасць без сну і вакацый, 
крыж ад распяцця застаўся — і той 
кінуў у полымя чорны натоўп… 
Толькі на чым вам цяпер ратавацца, 
як распачнецца сусветны патоп? 

* * * 
 
Калі скараюся ў адчаі 
ад надакучлівых спакус, 
маўклівы голас прыгадае 
імя — Ісус. 
 
Ёсць у жыцці дзве пуцявіны: 
адна — пазбыцца ўсіх турбот 
і помніць, помніць штохвілінна 
Хрыстовы словы пра любоў. 
 
Другая — марна мітусіцца, 
душу зласліва загубіць. 
Прад моцнымі не бачыць выйсця, 
як безнадзейна падаць ніц. 
 
Праз лес спрадвечны, праз завалы 
іду. Губляецца прасцяг. 
Але рассмоктвае памалу 
імглу павага да жыцця. 
 
1989 

* * * 
 
Найвышняе ў свеце — за веру сканаць, 
пакорна вярнуцца да Бога свайго. 
Зямля не схацела Хрыста успрыняць, 
і ты, род людскі, адцураўся яго. 
 
Забойцам народ быў. Чаму, Бог, маўчыш?! 
«Распні!» — ашалела крычалі сыны. 
Грахамі людскімі набрыньвае крыж, 
і словы, нібы бліскавіц бізуны. 
 
Балючы агонь і ў вачніцах не згас, 
цяпер нам аб вечнай любові спяваць… 
Ці здолела б, Божая маці, хоць раз 
ты сына яшчэ на пакуты аддаць? 

* * * 
 
Спазнаўшы гаротнага свету 
адзіна-спрадвечны боль, 
душа не канае ў паэта, 
бо ёю валодае Бог. 
 
Скуголіць яна і сівее, 
бы вецер між стромкіх хваін… 
Назад паглядзі — пасталееш 
яшчэ на адзін успамін. 
 
 


